
EŻITU TAL-PROĊEDIMENTI 
minn: Segretarjat Ġenerali tal-Kunsill 
fi: 11 ta’ Diċembru 2017 
lil: Delegazzjonijiet 
Nru. dok. preċ.: 15311/17 
Suġġett: Repubblika demokratika tal-Kongo 

- Konklużjonijiet tal-Kunsill (11 ta’ Diċembru 2017) 
  

Id-delegazzjonijiet isibu fl-anness il-Konklużjonijiet tal-Kunsill dwar ir-Repubblika demokratika 

tal-Kongo, kif adottati mill-Kunsill fit-3587 laqgħa tiegħu li saret fil-11 ta' Diċembru 2017. 

ANNESS 

 

Konklużjonijiet tal-Kunsill dwar ir-Repubblika demokratika tal-Kongo 

1. L-elezzjonijiet kredibbli, trasparenti, inklużivi u paċifiċi għandhom jippermettu lir-

Repubblika Demokratika tal-Kongo (RDK) toħroġ mill-kriżi politika filwaqt li jippermettu 

transizzjoni demokratika fil-pajjiż, f'konformità mal-Kostituzzjoni tagħha li tillimita l-għadd ta' 

mandati presidenzjali, mal-Ftehim Politiku ta' San Silvestru, mad-dispożizzjonijiet tar-Riżoluzzjoni 

2348 (2017) tal-Kunsill tas-Sigurtà tan-Nazzjonijiet Uniti, kif ukoll mal-Karta Afrikana dwar id-

Demokrazija, l-Elezzjonijiet u l-Governanza.  

2. B'segwitu għat-tħabbir tal-kalendarju elettorali, fil-5 ta' Novembru, l-UE tenfasizza r-

responsabbiltà ewlenija tal-gvern u tal-istituzzjonijiet inkarigati mill-organizzazzjoni tal-

elezzjonijiet, b'mod partikolari l-Kummissjoni Elettorali Nazzjonali Indipendenti (CENI), fl-

implimentazzjoni b'mod effettiv u bla dewmien tal-miżuri u l-azzjonijiet sabiex jiggarantixxu li dan 

il-kalendarju jiġi rrispettat, permezz ta' proċess kredibbli, leġittimu, kunsenswali u inklużiv, 

f'konformità mal-Ftehim Politiku ta' San Silvestru. Filwaqt li tfakkar li l-Kunsill tas-Sigurtà tan-

Nazzjonijiet Uniti, flimkien mal-Unjoni Afrikana, talab diversi drabi biex jiġi ppubblikat malajr 

kalendarju elettorali kredibbli u kunsenswali, l-UE tqis li huwa kruċjali, b'mod partikolari, għal-

leġittimità tal-istituzzjonijiet responsabbli mit-transizzjoni, li jiġi ggarantit li d-data tal-elezzjonijiet 

li issa ġiet stabbilita għat-23 ta' Diċembru 2018 tkun irrispettata. 

3. L-UE tikkundanna bil-qawwa l-ksur tad-drittijiet tal-bniedem kif ukoll l-atti ta' fastidju fil-

konfront ta' atturi politiċi tal-oppożizzjoni, tar-rappreżentanti tal-media u tas-soċjetà ċivili, kif ukoll 

fil-konfront tad-difensuri tad-drittijiet tal-bniedem. Dawn huma inkompatibbli mal-prinċipji 

demokratiċi u r-rispett għal-libertajiet fundamentali stabbiliti mid-dritt internazzjonali pubbliku. L-

UE tenfasizza l-ħtieġa li tiġi rrispettata l-Kostituzzjoni u l-urġenza tal-implimentazzjoni sħiħa mill-

gvern tal-miżuri kollha għat-tnaqqis tat-tensjoni politika previsti fil-ftehim ta' San Silvestru, li huma 

meħtieġa sabiex jintlaħqu l-kundizzjonijiet għal elezzjonijiet kredibbli u inklużivi, biex terġa' 

tinkiseb il-fiduċja bejn l-atturi kkonċernati u jittaffew it-tensjonijiet politiċi, b'mod partikolari 

permezz tal-ħelsien tal-priġunieri politiċi kollha, it-tmiem ta' proċedimenti ġudizzjarji mhux 

ġustifikati, it-tmiem tad-duplikazzjoni tal-partiti politiċi, il-libertà tal-istampa u l-ftuħ mill-ġdid ta' 

media li ngħalqet. L-UE tappella għar-rispett tal-libertà ta' għaqda u ta' protesta paċifika. 

4. F'dan il-kuntest, l-UE tafferma mill-ġdid il-volontà tagħha li tappoġġa elezzjonijiet kredibbli u 

inklużivi, b'kollaborazzjoni mal-atturi Kongoliżi u s-sħab tagħhom kollha, b'mod partikolari n-

Nazzjonijiet Uniti, l-Unjoni Afrikana, il-Komunità għall-Iżvilupp tan-Nofsinhar tal-Afrika (SADC), 

CIRGL u l-Organizzazzjoni Internazzjonali għall-Pajjiżi Frankofoni (OIF). Permezz tat-twettiq tal-

appoġġ tekniku u finanzjarju tagħha, l-UE ser tevalwa l-implimentazzjoni tal-miżuri msemmija fil-

punti ta' hawn fuq dwar l-applikazzjoni tal-ftehim ta' San Silvestru li hija bbażata fuqu l-leġittimità 

tat-transizzjoni, iżda wkoll ir-rispett għad-drittijiet tal-bniedem u l-ftuħ mill-ġdid tal-ispazju 

politiku, kif ukoll il-miżuri meħtieġa għall-garanzija ta' proċess elettorali trasparenti u inklużiv, l-

applikazzjoni bir-reqqa tal-kalendarju elettorali ġdid, il-pubblikazzjoni ta' baġit kredibbli u pjan ta' 

żborż realistiku, l-adozzjoni tal-leġislazzjoni elettorali meħtieġa u l-affidabbiltà tar-reġistru 

elettorali. L-UE ser taħdem flimkien mas-sħab internazzjonali, b'mod partikolari fil-qafas tat-tim 

konġunt ta' esperti elettorali, li jeħtieġ li jkollhom aċċess għall-informazzjoni meħtieġa biex iwettqu 

l-missjoni tagħhom li jsegwu l-implimentazzjoni tal-proċess elettorali, billi jkopru wkoll il-

parteċipazzjoni sħiħa tan-nisa. 

5. L-UE tingħaqad ukoll ma' atturi oħra tal-komunità internazzjonali, b'mod partikolari n-

Nazzjonijiet Uniti, biex tikkundanna l-abbuż u l-ksur serju tad-drittijiet tal-bniedem u l-libertajiet 

fundamentali fir-RDK, kif ukoll il-ksur tad-dritt umanitarju internazzjonali b'mod partikolari 

f'Kasaï. L-UE tibqa' mħassba serjament bis-sitwazzjoni ddeterjorata tas-sigurtà f'Kasaï, 

f'Tanganyika u fil-Lvant tar-RDK, li taffettwa b'mod partikolari lin-nisa u t-tfal. Hija tfakkar fir-

responsabbiltà ewlenija tal-awtoritajiet Kongoliżi, b'mod partikolari tal-Forzi Armati tar-RDK, li 

jipproteġu l-popolazzjoni. Fil-kuntest tar-riżoluzzjoni dwar Kasaï adottata fil-35 sessjoni tal-Kunsill 

tad-Drittijiet tal-Bniedem bl-appoġġ tal-awtoritajiet Kongoliżi, l-UE ser issegwi bl-akbar attenzjoni 

l-missjoni tat-tim ta' esperti internazzjonali stabbilit mill-Uffiċċju tal-Kummissarju Għoli għad-

Drittijiet tal-Bniedem. Din ir-riżoluzzjoni timpenja lir-RDK, bħala membru tal-Kunsill tad-Drittijiet 

tal-Bniedem, biex tagħti lil dan it-tim aċċess liberu u bla xkiel għad-dokumenti, it-territorji u l-

persuni kkonċernati, u li tippermettilu li jaħdem skont l-istandards internazzjonali ta' indipendenza u 

imparzjalità.   

L-UE tappoġġa wkoll l-appoġġ tan-Nazzjonijiet Uniti għall-investigazzjonijiet dwar il-qtil ta' żewġ 

esperti tal-Kunsill tas-Sigurtà li nqatlu traġikament f'Marzu 2017, u biex dawk responsabbli 

jitressqu quddiem il-ġustizzja. 

6. L-UE tfaħħar ir-rwol essenzjali moqdi mill-Missjoni tan-NU għall-istabbilizzazzjoni tar-RDK 

(MONUSCO) li ħallset prezz għoli fl-attakk tas-7 ta' Diċembru f'Kivu tat-Tramuntana, li ħalla 

għadd kbir ta' mejta u midruba minn fost il-kontinġent Tanzani, l-armata Kongoliża u persuni ċivili. 

L-UE tappoġġa l-implimentazzjoni tar-Riżoluzzjoni 2348, appoġġata mir-reviżjoni strateġika li 

għaddejja ta' MONUSCO, li għandha l-għan, b'mod partikolari, li ttejjeb l-arranġament tal-

protezzjoni tal-popolazzjoni ċivili u li ssaħħaħ il-kapaċità tagħha ta' sigurtà u ta' appoġġ loġistiku 

għal proċess elettorali kredibbli u inklużiv. 

7. L-UE tinsab allarmata bis-sitwazzjoni umanitarja drammatika, aggravata bil-kriżi politika. 

Fir-RDK, bħalissa hemm madwar 4,1 miljun persuna spostata, li f'Ottubru tal-2017, wassal lin-

Nazzjonijiet Uniti sabiex jattiva l-ogħla livell ta' rispons ta' emerġenza fir-RDK. Il-pajjiżi tar-reġjun 

qed jaffaċċjaw influss ta' refuġjati. Barra minn hekk, 7,7 miljun Kongoliż ma għandhomx sigurtà 

alimentari u 1,9 miljun tifel u tifla huma affettwati min-nuqqas ta' ikel serju akut. L-UE tappoġġa 

impenn internazzjonali akbar sabiex tiġi indirizzata din is-sitwazzjoni umanitarja. Hija tfakkar fis-

supremazija tar-rispett għall-prinċipji umanitarji u l-ħtieġa li jkun żgurat l-aċċess għall-popolazzjoni 

milquta f'kuntest ta' sigurtà dejjem aktar diffiċli. 

8. F'konformità mal-konklużjonijiet preċedenti tal-Kunsill u skont id-dikjarazzjoni tal-Kunsill 

tas-Sigurtà tan-Nazzjonijiet Uniti, l-UE tfakkar lir-responsabbli politiċi u lill-membri tal-forzi tas-

sigurtà, kif ukoll lill-persuni morali li huma jinżammu individwalment responsabbli fil-każ ta' ksur 

serju tad-drittijiet tal-bniedem, ta' inċitament għall-vjolenza, ta' azzjoni jew dikjarazzjoni li xxekkel 

l-implimentazzjoni tal-Ftehim Politiku u l-organizzazzjoni tal-elezzjonijiet fiż-żmien previst, ta' 

ostaklu għal soluzzjoni għall-kriżi li hija kunsenswali, paċifika u rispettuża fil-konfront tax-xewqa 

tal-poplu Kongoliż li jeleġġi r-rappreżentanti tiegħu. 

9. L-UE ser tkompli tagħti l-appoġġ tagħha lill-popolazzjoni Kongoliża li ta' kuljum qed 

taffaċċja diffikultajiet soċjoekonomiċi serji. Fid-dawl ta' soluzzjoni dejjiema għall-kriżi ekonomika 

u baġitarja attwali kif ukoll ta' żvilupp ġust u inklużiv, l-UE tappella biex jerġa' jibda d-djalogu, 

b'mod strutturat, mal-istituzzjonijiet finanzjarji internazzjonali, u biex titjieb il-governanza, b'mod 

partikolari, permezz tal-ġlieda kontra l-korruzzjoni, il-ħasil tal-flus u l-użu ħażin tal-fondi pubbliċi, 

li huma wkoll fatturi li joħolqu tensjonijiet soċjali, ekonomiċi u politiċi. 

10. L-UE tappella lill-atturi Kongoliżi kollha, u fuq kollox lill-awtoritajiet u lill-istituzzjonijiet 

Kongoliżi, biex jaqdu rwol kostruttiv fil-proċess elettorali, u tfaħħar l-appoġġ tas-sħab esterni f'dan 

ir-rigward. Hija tfakkar ukoll fl-importanza tar-rwol tas-soċjetà ċivili u tan-nisa b'mod partikolari. 

Soluzzjoni paċifika għall-kriżi u li tirrispetta l-ispirtu ta' kunsens tal-Ftehim Politiku ta' San 

Silvestru u x-xewqa tal-poplu Kongoliż li jeleġġi r-rappreżentanti tiegħu ser tkun fattur determinanti 

biex jiġu definiti r-relazzjonijiet bejn ir-RDK u l-UE. 

